
Müharibəsonrası ilk ilimiz – 2021-
ci il Azərbaycan Respublikasında 
“Nizami İli” idi. Əcdadımızın müharibə 
mədəniyyəti ilə müasir elektron hərbin 
üzvi vəhdətini yaratmış şanlı ordumuz 
44 gündə dünya hərb tarixinə yeni 
qızıl səhifələr yazdıqdan sonrakı ilk 
təqvim ilində, bu dəfə “inşaatçılar 
ordumuz” hərəkətə keçdi. Onlar “Ni-
zami İli”ndə mülki nizamla azadlıqdan 
abadlığa (işğal mədəniyyətsizliyindən 
quruculuq mədəniyyətinə) keçid 
üçün fövqəladə işlər gördü. Tor-
paqlarımıza az qala, Ermənistan 
silahlı qüvvələrinin bütün dövrlərdəki 
çağırışçılarının (bütün mənsublarının) 
sayından da artıq mina basdırmış 
ermənilərin bu vandal mirası hələ də 
təmizlənməkdədir. Yəni, dövlətimizin, 
ordumuzun və mülki ordumuzun işləri 
dastanlara mövzu olacaq miqyasda-
dır. Biz faktiki olaraq, mümkünsüzləri 
mümkün etmişik və etməkdəyik! 
Ermənistan, dünya erməniliyi və 
havadarları 30 illik işğala, Qarabağda 
möhkəmlənmiş Ermənistan silah-
lı qüvvələrinə, beynəlxalq erməni 
dəstəkçilərinin qurduğu siyasi, ideoloji 
torlara baxmayaraq, ildırımsürətli 
əks-hücumla xarüqələr yarada 
biləcəyimizi hesablamamışdı. Onu da 
hesablamamışdılar ki, müharibədən 
sonra, qısa zamanda görünməmiş 
sürət və keyfiyyətlə yollar çəkə 
biləcəyik. 

Sovetlərin 70 ildə çəkmədiyi yol-
ları, tikmədiyi stansiyaları 1 il ərzində 
çəkən, tikən bizik! “Tarixdə heç vaxt 
yollar olmayan yerlərdə, ərazilərdə 
təkcə keçən il 700 kilometrə yaxın 
yollar çəkilib”. Kəlbəcərə rahat, tez 
yetişə biləcəyimiz yollar uzun tunelləri 
vacib edir – qazırıq, körpülər salı-
rıq. Dəmir yolları lazımdır – çəkirik. 
Hava limanı vacibdir – tikirik. “Zəfər 
Yolu”muz, “Füzuli Hava Limanı”mız 
var. İran üzərindən Naxçıvana, şərti 
adı ilə desək, “Zəngəzur–2” dəhlizinin 
açılması ilə bağlı razılıq əldə etmiş, 
onu rəsmiləşdirmişik. “Zəngəzur–1” 
deyəcəyimiz dəhlizin açılması öhdəliyi 
isə Ermənistanın üzərində, necə 
deyərlər, “Domokl qılıncı” kimi durur. 
Yəni, Ermənistan erməniliyindən əl 
çəkib, Azərbaycanla, Türkiyə ilə qon-
şuluqda yaşamağın qədir–qiymətini 
biləcəksə, nə sözdə, nə reallıqda 
qılınca–qalxana ehtiyac yoxdur. Əgər 
revanşdan, statusdan söz açacaqsa, 
artıq cəhənnəmədək yolları açıqdır.

Prezident müşavirədəki nitqində 
bu barədə dedi: “Zəngəzur dəhlizi 
açılmalıdır. Zəngəzur üzərindən 
həm dəmir yolu, həm avtomobil 
yolu məsələsi ilə bağlı aprelin 6-da 
Brüsseldə geniş fikir mübadiləsi 
aparılmışdır. İran üzərindən yolun 
Naxçıvana çəkilməsi və oradan 

dünya bazarlarına çıxarılması layihəsi 
də artıq hazırlanır. Nəqliyyat infrast-
rukturu ilə bağlı olan bütün planları-
mız vaxtlı –vaxtında yerinə yetirildi. 
100 kilometr uzunluğu olan Horadiz 
–Ağbənd dəmir yolunun 60 kilometri 
artıq hazırdır”. 

Beləliklə, dövlət başçısının vurğu-
ladığı kimi, ötən ilin nəticələri deməyə 
əsas verir ki, qarşımızda duran bütün 
zəruri vəzifələr icra edilib. Beynəlxalq 
təşkilatlarla fəal əməkdaşlıq davam 
edib, dünyanın aparıcı beynəlxalq 
təşkilatları yeni reallıqları qəbul edib. 
BMT, Qoşulmama Hərəkatı, İslam 
Əməkdaşlıq Təşkilatı, yeni yaranmış 
doğma Türk Dövlətləri Təşkilatının 
yeni reallığa adekvat münasibətini 
minnədarlıqla qeyd edirik. Və 
beynəlxalq qurumlardan, beynəlxalq 
reaksiyalardan danışarkən, ATƏT-in 
Minsk qrupu və Avropa İttifaqının haq-
qında qısa da olsa, yazmaq lazımdır. 
Ona etibar olunmuş mandatı faktiki 
olaraq daşıya bilməyən, etibarsızlaş-
dıran Minsk qrupu de–yure var, de–
fakto yoxdur, özü-özünü sıfırlamışdır. 
Xüsusilə, həmsədrlərin bir–birinin 
ünvanına son günlər səsləndirdiyi 
fikirlərdən, qarşılıqlı sanksiyalar-
dan sonra, Minsk qrupu özü-özünü 
buraxmış sayıla bilər. Minsk qrupu II 
Qarabağ müharibəsinədək olan 28 
illik fəaliyyətsizliyi ilə, həmsədrlərin 
turist səfərləri ilə sülhə yox, “sta-
tus kvo”nun Azərbaycan tərəfindən 
qəbuluna xidmət etmişdi. Bu ol-
madı və onların mandatından irəli 
gələn məsələni, BMT-nin məlum 4 
qətnaməsinin tələblərini Azərbaycan 
Silahlı Qüvvələri özü həll etdi.

Avropa İttifaqını isə ona görə 
vurğulayırıq ki, İttifaqla respublika-
mızın təmasları müharibəsonrası 
dövrdə daha intensiv xarakter alıb. 
Postmüharibə dövrünün reallıqla-
rını qəbul etmiş Avropa İttifaqının 
vasitəçiliyi ilə aprelin 6-da Brüsseldə 
keçirilmiş Üçtərəfli görüşin “Yekun 
kommunike”sində nə “Dağlıq Qa-
rabağ”, nə statusdan söz açılır. Bu, 
ədalətli yanaşmadır. İndi isə Avropa 
İttifaqı Azərbaycanla Ermənistan 
arasında əlaqələrin normallaşması 
ilə məşğuldur. Və bu normallaşma-
nın baza prinsipləri olaraq, məhz 
Azərbaycanın irəli sürmüş olduğu 5 
prinsip nəzərdə tutulur. Yəni, bizim 
qırmızı cizgimiz – Azərbaycanın ərazi 
bütövlüyü qəbul edilir və Ermənistan 
Azərbaycana ərazi iddiasından əl 
çəkir. Rəhmətlik Ozan Arif demiş 
“Başqa yolu yox artıq”!

Otuz il ərzində ilk dəfə 
Azərbaycan və Ermənistan xarici işlər 
nazirləri arasında telefon söhbətinin 
baş tutması da özünəməxsus müsbət 
hadisədir. Ermənistan üçüncü tərəfin 

iştirakı olmadan birbaşa danışıqlar-
da nə qədər maraqlı olsa, nə qədər 
konstruktivlik nümayiş etdirsə, bu, 
ilk növbədə, onun özü üçün və 
münasibətlərin normallaşdırılması 
üçün yaxşıdır. “Çünki iki ölkə ara-
sındakı münasibətləri iki ölkə həll 
etməlidir. Sərhədin delimitasiyası ilə 
bağlı aprelin sonuna qədər formalaş-
dırılacaq işçi qruplar, eyni zamanda, 
sülh müqaviləsinin hazırlanmasına 
dair işçi qruplar tezliklə öz işinə başla-
malıdır”.

“Bölgədə sülhün bərqərar olun-
ması üçün Ermənistanın silahlanma-
sına son qoyulmalıdır. Ermənistanın 
özünün silah almağa pulu yoxdur, 
heç vaxt da olmayıb. İkinci Qarabağ 
müharibəsində Ermənistanın 4 – 5 
milyard dollarlıq dəyərində hərbi tex-
nikası Azərbaycan Ordusu tərəfindən 
məhv edilmişdir. Bu texnikanın bir 
hissəsi qənimət kimi götürülüb. Bir 
hissəsi isə Hərbi Qənimətlər Parkın-
da nümayiş etdirilir. Əgər yenidən 
Ermənistanın silahlanmasına pul 
ayrılacaqsa, Azərbaycan bunu qeyri–
dost addım kimi qiymətləndirəcək”. 
Prezidentin bu sözləri Ermənistanla, 
onun himəyadarları ilə bağlı durumu 
və bizim tutumumuzu çox dəqiq ifadə 
etməkdədir.

Əlbəttə, müharibədənöncəki 
iqtisadi layihələr, ölkə iqtisadiyya-
tını gücləndirən zəruri addımlar 
tarixi Zəfərə imza atmış ordumu-
zun qalibiyyətə qadir olması, va-
cib texnika, texnologiya ilə təmin 
edilməsi və s. üçün çox önəmliydi. 
Müharibəsonrası iqtisadi artım, iqti-
sadiyyatın şaxələndirilməsi və zəruri 
islahatların aparılması bərpa–qu-
ruculuq işləri üçün fövqəladə önəm 
ərz edir. Mənzərəni Prezidentin öz 
sözləri ilə ifadə edək: “Ölkənin iqtisadi 
göstəriciləri çox müsbətdir. Birinci 
rübün yekunları, bu rəqəmlər faktiki 
olaraq heç bir şərhə ehtiyac qoy-
mur. Ümumi daxili məhsul 6,8 faiz 
artıb. Qeyri-neft iqtisadiyyatımız 10 

faizdən çox artıb. Sənaye istehsalı 
sahəsində artım təxminən 4 faizdir, 
ancaq qeyri-neft sənaye istehsalın-
da 18 faizdən çoxdur. İqtisadiyyatın 
şaxələndirilməsi, neft–qaz sektorun-
dan asılılığın azaldılması, həm ümumi 
daxili məhsuldakı payının, həm ixrac-
dakı payının aşağı düşməsi – bütün 
bunlar reallıqlardır”.

Hər birimiz üçün qürurvericidir ki, 
müşavirədə ölkəmizin xarici ticarət 

dövriyyəsinin 60 faizdən çox artdığı 
qeyd edildi. Bildirildi ki, ixracımız 
təxminən, iki dəfə artıb. Özəlliklə 
qeyri–neft ixracımızın 45 faiz artdı-
ğını bilmək çox xoşdur. Ağır işğala 
son vermiş, böyük tikinti–quruculuq, 
bərpa işləri görən bir ölkə üçün bu 
göstəricilərin nəyi ifadə etdiyi hər 
kəsə aydındır: “Bu da məhz aparılan 
islahatlar nəticəsində baş vermiş 
hadisədir. ...Dövlət büdcəsi profisitlə 
icra olunur. Vergi orqanları bu ilin 3 
ayında proqnozdan əlavə 500 milyon 
manatdan çox və gömrük orqanları 
200 milyon manatdan çox vergi top-
lamışlar”.

Bəli, bütün bu uğurlar ölkəmizin 
daxili imkanları, öz gücü hesabına 
qazanılıb: “Azad edilmiş torpaqlar 
da yüz faiz daxili imkanlar hesabına 
bərpa olunur. Xarici şirkətlər yalnız 
podratçı kimi işləyir. Bizə heç kim 
heç bir yardım göstərmir, nə işğal 
dövründə, nə də sonra”.

Cənab Prezidentin sədrliyi ilə 
keçən müşavirə və müşavirədə 
səsləndirilən fikirlər, faktlar, rəqəmlər, 
təsbitlər bir də ona görə gündəliyin 
baş mövzusu olur ki, “indi dünyada 
proseslər mənfi istiqamətdə gedir. 
Toqquşmalar, müharibələr alovlanır 
və gələcəkdə sabitliyin təmin edilməsi 
ilə bağlı müxtəlif fikirlər var. Dünyada 
ərzaq qıtlığı ola bilər. Hazırda dün-
yada ərzaq məhsullarının qiymətləri 
kəskin artır. Bu proses bir neçə ay 
bundan əvvəl başlamışdır. Əlbəttə 
ki, Rusiya – Ukrayna müharibəsi 
bunu daha da sürətləndirib, xüsusilə, 
nəzərə alsaq ki, Rusiya və Ukrayna 
dünyada aparıcı taxıl ixracatçıla-
rı arasındadırlar və digər ərzaq 
məhsullarını dünya bazarlarına ixrac 
edirlər. İndi artıq təbii qıtlıq hiss olu-
nur və hiss olunacaq. Bu səbəbdən 
ərzaqlıq buğda ilə təminatımız diqqət 
mərkəzində olmalıdır. Azad edil-
miş torpaqlarda əkin işlərinin daha 
da genişmiqyaslı aparılması üçün 
göstərişlər verilib”.

Bəlli olduğu kimi, ümumi taxıl 
istehsalımız ölkə üzrə tələbatın cəmi 
60 faizini, ərzaqlıq buğda isə tələbatın 
25 faizini təşkil edir. Ona görə də, 
iş adamlarına konkret məqsədlərə 
xidmət edən güzəştli kreditlər 
veriləcək, bununla da taxılçılıq sahəsi 
inkişaf etdiriləcək. Heç təsadüfi deyil 
ki, azad edilmiş torpaqlarımızda 
irimiqyaslı əkin işləri aparılır. Bu il 50 
min hektar sahədə əkin aparılacaq. 
Şair demiş, “Çörək bol olarsa, basıl-
maz Vətən”!

Qənirə PAŞAYEVA,  
Milli Məclisin Mədəniyyət 

komitəsinin sədri

Qondarma “erməni soyqırımı”na 
getdikcə daha az adam inanır 

Ermənilər 24 aprel ərəfəsində 
yenidən fəallaşıblar. Amma 
onların dünyaya “erməni 

soyqırımı” kimi təqdim etdiklərinin 
yalan olduğunu tarix çoxdan sübut edib. 
Sadəcə olaraq, ermənilər uydurduqları 
yalanın doğruluğuna özlərini 
inandırıblar, ona görə də bu iftira və 
böhtanın ayağından tutub dünyanı 
gəzdirməkdə davam edirlər. 

Əsl soyqırımı isə 1992-ci il fevralın 25-dən 
26-na keçən gecə erməni hərbi birləşmələri 
və keçmiş sovet ordusunun Xankəndi 
şəhərindəki 366-cı motoatıcı alayının iştira-
kı ilə törətdiyi Xocalı faciəsidir. Ermənilərin 
saxta soyqırımı mifini artıq dünyada çoxları 
unudub. Amma Azərbaycan xalqı Xocalı soy-
qırımını heç vaxt unutmayacaq. Əslində, son 
iki əsrdə erməni millətçiləri tarixi Azərbaycan 
torpaqları hesabına mifik “Böyük Ermənistan” 
yaratmaq məqsədilə ardıcıl şəkildə xalqımı-
za qarşı terror, kütləvi qırğın, deportasiya 
və etnik təmizləmə siyasəti aparıblar. Xo-
calı soyqırımı erməni millətçiləri və onların 
havadarlarının Azərbaycan xalqına qarşı 
həyata keçirdiyi soyqırımı siyasətinin ən 
qanlı səhifəsidir. Dünyanın gözü qarşısın-
da baş vermiş, qəddarlığı və amansızlığı 
ilə fərqlənən bu ağır cinayətə görə siyasi-
hüquqi məsuliyyət birbaşa Ermənistanın o 
zamankı rəhbərliyinin və Dağlıq Qarabağdakı 
separatçı qurumun rəhbərlərinin – Levon 
Ter-Petrosyanın, Robert Köçəryanın və Serj 
Sarkisyanın üzərinə düşür. Təssüf ki, dün-
yadakı ikili standartlar üzündən bu faciə əsl 
qiymətini ala bilmir. 

Bu yaxınlarda Ukraynanın Buça 
şəhərində baş verən insanlıq dramı dünya-
ya yayılanda Fransa prezidenti Makron bu 
faciəni “soyqırım” adlandırmaqdan imtina 

edərək bildirib ki, soyqırım faktına siyasətçilər 
yox, hüquqşünaslar qiymət verməlidirlər. 
Amma həmin Fransa qondarma və sax-
ta olduğunu bilə-bilə “erməni soyqırımı”nı 
siyasi proses olaraq, parlament səviyyəsində 
tanıyıb. Üstəlik, heç zaman bildirməyib ki, 
bu məsələni siyasətçilər deyil, tarixçilər 
araşdırmalıdır. Bu, Fransa tərəfindən soyqı-
rım məsələsinə ikili standartla yanaşmanın 
canlı nümunəsidir. 100 il əvvəl Osmanlı 
Türkiyəsində baş vermiş hadisələrə, təbiidir 
ki, yalnız tarixçilər qiymət verməlidirlər. 

Ermənilər “soyqırım” mifindən yeri 
gəldi-gəlmədi manipulyasiya etməklə artıq 
dünya xalqlarını bezdiriblər. Uzun illər əsas 
diqqət ABŞ prezidentinin “soyqırım” sözünü 
işlədib-işlətməyəcəyinə yönəldilirdi. ABŞ 
prezidentləri isə 100 ilə qədər haqlı olaraq bu 
ifadəni işlətmədilər. Yalnız ötən il Co Bay-
den böyük haqsızlıq edərək bu sözü işlətdi. 
Amma gəlin görək Ermənistan bundan nə 
qazandı? Nə dəyişdi? Nəticə bu oldu ki, artıq 
bu mövzu ətrafında ajiotaj yaratmaq getdikcə 
daha çətin olur. Qondarma “erməni soyqırımı 
”na getdikcə daha az adam inanır. 

Məhərrəm ZÜLFÜQARLI,  
tarix üzrə fəlsəfə doktoru

Revanşistlər erməni xalqının taleyini deyil, 
korrupsiya yolu ilə var-dövlət toplamağı düşünürlər 

Azərbaycan İkinci Qarabağ müharibəsindən sonra sülh 
sazişinin bağlanılması istiqamətində atdığı addımlar zamanı bir 
sıra maneələrlə üzləşib. İstər İrəvanda, istərsə də Qarabağda 
revanşist qüvvələr tərəfindən Vətən savaşı başa çatandan 
buvaxtadək işğalçı ölkədə ixtişaşlar törətmək, əhali arasında 
çaşqınlıq yaratmaq və Ermənistan-Azərbaycan sərhəd xəttində 
silahlı münaqişə gerçəkləşdirməklə bağlı saysız cəhdlər 
göstərilib. Şübhəsiz ki, əsas məqsəd iki dövlət arasında 
illərlə davam edən düşmənçiliyi daha da dərinləşdirmək, sülh 
sazişinin imzalanması yönündə fəaliyyəti məhdudlaşdırmaq, 
həmçinin məlum üçtərəfli Bəyanatın müddəalarının icrasının 
qarşısını almaq olub. İkinci Qarabağ müharibəsindən sonra da 
məqsədini gizlətməyən erməni revanşizmi ərazi iddialarından əl 
çəkməyib, sərhədlərin delimitasiya və demarkasiya prosesinin 
başlanılmasını müxtəlif bəhanələrlə əngəlləyib. Bu separatizm 
meyilləri son Brüssel görüşündən sonra daha da canlanıb. 

Qarabağdakı qanunsuz erməni 
silahlı birləşmələrindən bir qrup 
separatçı, habelə “Ermənistan” və 
“Mənim namusum var” blokları, 
həmçinin parlament müxalifəti 
tərəfindən Ermənistanın bütün 
sakinlərininin ayağa qalxması, 
İrəvandakı Azadlıq meydanında 
mitinqə çağırılması, bununla da 
“Qarabağın Azərbaycana satılma-
sının” qarşısının alınması barədə 

bəyanatları artıq hər gün eşidilir. 
“Arsaxın yoxluğu Ermənistanın 
sonudur”, “ölümcül təhlükə altında 
olan Qarabağ və Ermənistanın 
müdafiəsinə qalxmağın vaxtıdır” 
kimi məkrli şüarlar səsləndirilir. 
Bununla da Ermənistanla sülh 
sazişinin bağlanılması əleyhinə 
çıxılır, ölkədə çaxnaşma yaratma-
ğa cəhd göstərilir.

“Şərəfim var” fraksiyasının 

üzvü Anna Mkrtçyan isə “Harda 
Paşinyan var, orda Ermənistanın 
şansı yoxdur, - deyib. O bildirib 
ki, Ermənistanın nümayəndəsi və 
maraqlarının müdafiəçisi olma-
sa, heç bir format, heç bir görüş 
ermənilərin xeyrinə ola bilməz.

“Nikol Paşinyanın olduğu 
yerdə Ermənistan üçün əldən 
verilmiş şanslar var. Ən pis halda 
isə sadəcə olaraq Ermənistana 
qarşı fəaliyyətdir. Çünki bu şəxs 
Azərbaycanın dondurulmuş 
tezislərini danışıqlar masasına 
qaytarıb, halbuki o tezisləri 30 
ildir Ermənistan sadəcə olaraq 
neytrallaşdırmışdı”, – Mkrtçyan 
qeyd edib.

Yeri gəlmişkən, Anna Mkrtçyan 
da daxil olmaqla “Şərəfim var” 
fraksiyası Azərbaycanla sülh 
müqaviləsinin imzalanmasının 
əleyhinədir və bir neçə gündür 
İrəvanda etiraz aksiyası keçirir.

İrəvanda keçirilən mitinqlə bağ-
lı “Şərəfim var” fraksiyasının lideri 
və Ermənistan Milli Təhlükəsizlik 
Şurasının keçmiş direktoru Artur 
Vanetsyan bildirib ki, polis etirazçı-

ların çadır qurmaq cəhdinin qarşı-
sını alıb və bir neçə nəfəri saxla-
yıb. A.Vanetsyan aksiyada “Mən 
buradan heç yerə getmirəm”, 
“Qeyri-müəyyən müddətə eti-
razlara başlayırıq” kimi şüarlar 
səsləndirib. O, eyni zamanda, 
Nikol Paşinyanın istefasına nail 
olmaq üçün “yol xəritəsi”nin tərtib 
olunacağını da bildirib.

Ümumiyyətlə, A.Vanetsyanın 
Ermənistanda başladığı etirazla-
rın real sosial bazası yoxdur. Bu 
aksiyaya 5-10 nəfərin çıxması 
revanşistlərin növbəti iflasından 
xəbər verir. 

Erməni cəmiyyəti isə Va-
netsyanın arxasında dayanan 
keçmiş prezidentlər R.Köçəryan, 
S.Sarkisyan və ümumən rüşvətxor 
“Qarabağ erməniləri klanından” 
bezərək, onların arxasınca getmək 
istəmir.

Amma Ermənistanda heç də 
hamı Robert Koçaryan, Serj Sar-
kisyan və onları mitinqlərdə, küçə 
yürüşlərində təmsil edən siyasi 
düşərgədəkilər kimi düşünmür. 
Erməni cəmiyyəti bu şəxslərin 

Qarabağla bağlı uydurmalarla və 
Azərbaycana düşmənçiliyi təbliğ 
etməklə siyasi xal toplamağa, 
yenidən hakimiyyətə gəlməyə 
ümid bəslədiklərini yaxşı anlayır. 
Koçaryan və Sarkisyan kimi insan 
qatilləri və ətraflarına toplaşanlar 
erməni xalqının reallığı, həqiqəti 
qəbul etməsinə, xülyalardan 
oyanmasına mane olmağa cəhd 
göstərirlər. 

Həmin qüvvələr hakimiyyətdə 
olduqları illərdə korrpusiya və 
müxtəlif cinayətlərlə topladıq-
ları var-dövləti bu gün pozu-
culuq fəaliyyəti göstərməklə 
Ermənistanın bir dövlət kimi 
sıradan çıxmasına, zəifləməsinə 
xərcləyirlər. Bu siyasilər 
Ermənistanı çətin vəziyyətə 
salıblar. Ölkə çıxılmaz şəraitlə üz-
üzədir. Keçmiş prezidentlərin gözü 
hələ də arxada qalıb. Belə halda 
reallığı və irəlini görmək, həqiqəti 
dərk etmək mümkün deyil. 

Ermənistanın düşdüyü siyasi, 
sosial-iqtisadi böhrandan çıxma-
sının yeganə yolu Azərbaycanla 
münasibətləri normallaşdırmaq 

və hikkəli iddialardan, uydurma 
ideologiyadan əl çəkməkdir. Əks 
halda, Ermənistanın sabahı daha 
dumanlı görünür. 

Şübhəsiz ki, revanşistlərə 
Ermənistan cəmiyyətinin gələcəyi 
deyil, Robert Koçaryan və Serj 
Sarkisyanın tapşırığını yerinə 
yetirmək daha önəmli sayılır. 
Bir sözlə, revanşist qüvvələr 
Ermənistanda Azərbaycana 
yönələn etimadın, inamın yaran-
masını əngəlləməyə çalışırlar. 

Ermənistan parlamentində 
baş verən son hadisələr də 
erməni cəmiyyətinin qəflətdən 
oyandığını, reallığı xülyadan 
fərqləndirməyə səy göstərdiyini 
təsdiqləyib. Bu baxımdan hakim 
“Vətəndaş razılaşması” fraksi-
yasından olan deputat Vigen 
Xaçaturyanın sözləri diqqət 
çəkib. O, parlamentdəki çıxışında 

bildirib ki, Ermənistanın o vaxtkı 
prezidenti Levon Ter-Petrosyanın 
hələ 1996-cı ildə səsləndirdiyi 
“bir xalqın başqa xalqa zorla tabe 
etdirilməsinin yolverilməzliyi ide-
yasının” artıq ötən zaman ərzində 
nə qədər zərərli olduğu təsdiqini 
tapıb. Ermənistanın keçmiş 
prezidentləri Robert Koçaryan və 
Serj Sarkisyanın hakimiyyətləri 
dövründə və indi də deputat 
olan milyonçu Qurgen Arsen-
yan isə son yüz ildə erməni və 
erməniliyin “Azərbaycanofobiya” 
və “türkofobiya” ilə sıx şəkildə 
əlaqələndirildiyini deyib: “Mən 
əminəm ki, bunların heç birininin 
erməniliyə aidiyyəti yoxdur. Müasir 
ermənilik qonşularla dinc yana-
şı yaşamaq, sərmayə, risklərin 
azalması və erməni sahibkarların 
təşviq edilməsidr”. 

“Xalq qəzeti”

Göndərilən humanitar yardım 
Ukrayna ilə Azərbaycan arasında 

strateji tərəfdaşlığın yüksək 
səviyyəsinin əyani təsdiqidir

AZƏRTAC xəbər verir ki, bu fikirləri 
Ukraynanın Azərbaycandakı səfiri Vladislav 
Kanevski aprelin 21-də Ukraynaya huma-
nitar yardımın göndərilməsi mərasimində 
jurnalistlərə müsahibəsində söyləyib.

“Ukraynaya göstərdiyi köməyə görə 
dövlətimiz və xalqımız adından Azərbaycan 
rəhbərliyinə, ilk növbədə, Azərbaycan Res-
publikasının Prezidenti İlham Əliyevə səmimi 
minnətdarlığımı bildirirəm. Biz Azərbaycan 
kimi dostlarımızın köməyini hiss edirik”, - 
deyə V.Kanevski əlavə edib.

Prezident İlham Əliyevin aprelin 12-də cari ilin birinci rübünün yekunları ilə bağlı keçirilmiş 
müşavirədəki nitqi, haqlı olaraq mediamızın gündəmində baş mövzuya çevrilib. Azərbaycan 
Prezidenti, müzəffər Ali Baş Komandan İlham Əliyev ölkə həyatının bütün istiqamətləri, əməli 
fəaliyyət sahələrinin hər biri üzrə mövcud durumu, qarşıda duran vəzifələri zərgər dəqiqliyi ilə ifadə 
etməklə, əslində, respublikamızın daxili və xarici siyasətdə, iqtisadi– ticari və s. münasibətlərdə yeni 
çağırışlara necə hazırlandığını, yeni dünya düzənindəki layiqli yerini, rolunu bildirmiş oldu. Burada 
ilk sırada, Vətən müharibəsindəki tarixi Zəfərlə yaratdığımız yeni reallıqlar, müharibədən ötən il 
və bu ilin ilk üç ayı ərzində görülmüş işlər əsas götürülərək, müharibəöncəsi və qarşı dönəmdəki 
fəaliyyətin mahiyyəti açılmış oldu.

Bu gün Azərbaycandan Ukraynaya böyük humanitar yardımın 
üçüncü mərhələsi həyata keçirilir. Ukrayna üçün sayca yeddinci 
təyyarə çox vacib yüklə yola salınır. Burada dərmanlar və qida 
məhsulları var. Şübhəsiz ki, bu, Ukrayna üçün çox çətin bir zamanda 
edilən humanitar yardımdır. Bu, eyni zamanda, Ukrayna ilə Azərbaycan 
arasında strateji tərəfdaşlığın yüksək səviyyəsinin əyani təsdiqidir. Bu, 
həqiqətən bizim ehtiyacımız olan köməkdir. Bu, həmçinin Ukrayna və 
Azərbaycan xalqları arasında mövcud olan böyük dostluğun daha bir 
təsdiqidir.

